
Faroed Agency 
fekk rætt í øðr­
um málinum 
og Fuglafjarð­
ar kommuna í 
hinum um loðs­
flutning og sleip 
á Fuglafirði

Árni Gregersen

Stórt stríð hevur í langa tíð 
verið í Fuglafirði um loðs­
skipanina og um, hvør skal 
hjálpa til við sleiping, tá ið 
skip hava brúk fyri hjálpa at 
leggja at í Fuglafjaðar havn.

Faroe Agency, sum um­
boðar mong útlendsk skip – 
serliga russisk – hevur hildið, 
at Fuglafjarðar kommuna og 
Fuglafjarðar havn, hava lagt 
forðingar fyri, at bátar hjá 
Faroe Agency hava kunnað 
siglt loðsin út til skip og til 
at hjálpt til við sleiping, tá ið 
skip skulu at bryggju.

At enda metti Faroe Agen­
cy, at forðingar vóru so ógv­
usligar, at tær av álvara vóru 
kappingaravlagandi. Tí var 
málið kært til Kappingareft­
irlitið.

Kappingareftirlitið tók 
støðu í málinum 11. oktober 

í fjør og staðfesti, at Fugl­
afjarðar kommuna hevur 
framt brot á kappingar­
lógina, grein 11, við at forða 
Faroe Agency bæði at veita 
sleipitænastu og loðsflutn­
ing. Í staðin eru uppgávurnar 
lætnar eini fyritøku, sum er 
staðsett í kommununi.

Brúktu sína monopol­
støðu at forða við
Tá ið avgerðin var tikin, segði 
formaðurin í Kappingarráð­
num, Heri Joensen:

– Fuglafjarðar kommu­

na hevur brúkt sína mono­
polstøðu at forða P/f Faroe 
Agency í at velja, hvør bátur 
skal brúkast til loðsflutning 
og sleip. Ístaðin eru hesar 
uppgávur tillutaðar einum 
staðbundnum felag.  

Vit vita frá býráðssam­
tykt, sum nú er avtikin, at 
kommunan ynskti, at stað­
bundna felagið var fyrsta val 
í sambandi við loðsflutning. 
Tann framferð, sum byrjaði 
við hesi samtykt, helt áfram 
eftir at samtyktin formliga 
varð avtikin, og tí valdu vit 

at taka málið upp til viðgerð.
Valdu vit ikki at fara inn 

í málið var óhepna støðan 
hon, at ein fyritøka hevði 
fingið monopol í eini av 
virknastu havnum í Før­
oyum. Henda støða kundi 
skjótt havt við sær, at aðrar 
kommunur gjørdu eftir 
sama leisti.

Vónandi fer avgerðin at 
hava við sær, at ein og hvør, 
sum hevur ein góðkend­
an bát, kann gera avtalur 
við reiðarí um at útinna 
loðsflutning og sleipitænast­

ur. Havnirnar verða sostatt 
opnar fyri veitarum úr øll­
um Føroyum, og vil hetta 
skapa eina virkna kapping, 
sum tryggjar lágar prísir, 
valmøguleikar og menning 
á økinum.

Kærdu avgerðina 
Fuglafjarðar kommuna var 
als ikki nøgd við avgerðina 
hjá kappingareftirlitinum 
og gjørdi av at kæra avgerð­
ina til Vinnukærunevndina, 
sum nú hevur gjørt úrskurð 
í málinum.

Vinnukærunevndin stað­

festir tað, sum  Kappingareft­
irlitið segði, at Fuglafjarðar 
kommuna hevur framt brot 
á kappingarlógina við at 
forða Faroe Agency at útinna 
loðsflutning.

Hinvegin heldur Vinnu­
kærunevndin ikki, at Fugla­
fjarðar kommuna hevur 
framt brot á kappignarlógina 
við at forða Faroe Agency at 
veita sleipitænastur.

Við øðrum orðum, so 
gevur Vinnukærunevndin 
Faroe Agency rætt í øðrum 
málinum, men ikki í kæruni 
um sleipitænastur. Har fær 
kommunan í Fuglafirði við­
hald í kæruni.

Spurningurin um hetta 
fær nakra praktiska avleið­
ing av viðurskiftunum í 
Fuglafirði er ivasamur, mill­
um annað tí at tað hevur 
víst seg, at bátar hjá Faroe 
Agency hava staðið fyri ein­
um stórum parti av sleiping 
á Fuglafirði í fjør. Fyritøkan 
hevur í 2017 veitt sleiping til 
næstan øll skip, sum fyritøk­
an umboðar og í 2018 til øll 
skipini, sum Faroe Agency 
umboðar.

Avgerðin hjá Vinnukær­
unevndini er endalig, tá ið 
talan er um fyrisiting, men 
tað ber til at fara víðari við 
avgerðini til Føroya rætt.

FINGU RÆTT Í HVØR 
SÍNUM PÁSTANDI

Fuglafjarðar 
kommuna 
hevur brúkt 
sína mono­
polstøðu at 
forða Faroe 
Agency at 
velja bát til 
loðsflutning 
og sleip

Vinnukærunevndin Faroe Agency rætt í øðrum málinum, men ikki í kæruni um sleipitænastur

